
 
 

 

 
 
 

 

 

 

 

 

Tungumálið er lykillinn 
 

 

Væntingar og viðhorf Húsvíkinga í garð innflytjenda 
 

 

Egill Páll Egilsson 
 

 

 

 
 

HUG- OG FÉLAGSVÍSINDASVIÐ 
 
 
 
 
Lokaverkefni til BA gráðu í fjölmiðlafræði 
 
 
 
 
 
 
 
 
 
 
Félagsvísindadeild 
 
Maí 2017 

  



ii 
 

 

 
 

Tungumálið er lykillinn 
Væntingar og viðhorf Húsvíkinga í garð innflytjenda 

 
 
 
 

Egill Páll Egilsson 

 
 

6 eininga lokaverkefni  

 sem er hluti af 

Bachelor of Arts-prófi í fjölmiðlafræði  

 

 

 

 

Leiðbeinandi 

Markus Meckl 

 

 

 

 

 

Félagsvísindadeild 

Hug- og félagsvísindasvið 

Háskólinn á Akureyri 

Akureyri, maí 2017 

 
  



iii 
 

 

 

 

 

 

 

 

Titill: Tungumálið er lykillinn: væntingar og viðhorf Húsvíkinga til innflytjenda 

Stuttur titill: Tungumálið er lykillinn 

6 eininga lokaverkefni sem er hluti af Bachelor of Arts-prófi í fjölmiðlafræði 

 

Höfundarréttur © 2017 Egill Páll Egilsson 

Öll réttindi áskilin 

 

 

Félagsvísindadeild 

Hug- og félagsvísindasvið 

Háskólinn á Akureyri 

Sólborg, Norðurslóð 2 

600 Akureyri 

 

Sími: 460 8000 

 

 

Skráningarupplýsingar: 

Egill Páll Egilsson, 2017, B.A. verkefni, félagsvísindadeild, hug- og félagsvísindasvið, 

Háskólinn á Akureyri, bls. 

 

Prentun: Háskólinn á Akureyri: Akureyri, maí, 2017 

  



iv 
 

 

 

 

 

 

 

Verkefni þetta er lokaverkefni til B.A gráðu í fjölmiðlafræði 

 

 

Verkefnið vann: 

 

 

 

 

__________________________________ 

 

  



v 
 

 

 

 

 

 

Það staðfestist hér með að lokaverkefni þetta fullnægir að mínum dómi kröfum til B.A.  

gráðu í fjölmiðlafræði 

 

 

_____________________________________ 

Markus Meckl 

Leiðbeinandi 

  



vi 
 

Útdráttur 

 Húsavík er stærsti byggðarkjarninn í sveitarfélaginu Norðurþingi. Samhliða örum 

vexti í atvinnuuppbyggingu hefur fjöldi innflytjenda margfaldast frá aldamótunum síðustu. 

Mikill meirihluti innflytjenda á Húsavík kemur frá Póllandi. Í þessari eigindlegu rannsókn 

sem hér fer á eftir er markmiðið að kanna viðhorf og væntinga heimamanna til innflytjenda. 

Kynntar verða niðurstöður úr djúpviðtölum sem tekin voru við átta Húsvíkinga, fjórar konur 

og fjóra karla. Niðurstöður úr þessum viðtölum eru greind í þemu, þeim raðað eftir mikilvægi 

og þau helstu útskýrð í niðurstöðukafla. Lögð er áhersla á að komast að því hvað Húsvíkingar 

telja að þurfi til svo að innflytjendur samlagist samfélaginu sem best og hvenær þeir geta litið 

á sig sem Húsvíkinga. Þá er einnig skoðað með hvaða augum heimamenn líta sitt eigið 

samfélag og hvaða aðföng og leiðir standa innflytjendum til boða til þess að þeir geti lagað sig 

að samfélaginu s.s. tungumálakennsla o.fl. Þá er hlutverk tveggja stofnanna sem koma fyrir í 

rannsókninni rætt með hliðsjón af viðhorfum Húsvíkinga til innflytjenda. Þetta eru Framsýn, 

stéttarfélag og Þekkingarnet Þingeyinga. 

Abstract 

 Húsavík is the most populous urban area in the municipality Norðurþing. Parallel to 

rapid growth in the local industrial activity, the number of immigrants has been multiplied 

since the millenium. Vast majority of immigrants in Húsavík come from Poland. In this 

qualitative study below, the aim is to examine attitutes and expectations of the locals towards 

the immigrant population. Results from in-depth interviews, cunductet with eight locals from 

Húsavík, four women and four men, will be introduced. The results from these interviews will 

be analysed into themes, they will be catagorized by importance and the main themes will be 

thouroughly explaned in the result chapter. Emphasis will be placed on finding out what the 

locals in Húsavík think is necessary so that immigrants can best adapt to the community and 

when they can start to look at themselfs as locals. How the locals see their own community 

and what means are available to immigrants in order for them to adapt e.g. language training 

etc. Finally the purpose of two institutions in Húsavík will be dicussed. This is Framsýn, 

stéttarfélag and Þekkingarnet Þingeyinga. 

1. Inngangur 

 Frá síðustu aldamótum hefur fjöldi innflytjenda á Íslandi aukist verulega (Hagstofa 

Íslands, 2017a).  Hinn 1. janúar 2016 voru 31.812 innflytjendur á Íslandi eða 9,6 prósent 

heildar mannfjöldans. Það er fjölgun frá því árinu áður upp á tæpt prósentustig. Til frekari 

samanburðar voru þeir 8 prósent mannfjöldans árið 2012. Samanlagt er fyrsta og önnur 

kynslóð innflytjenda 10,8 prósent af mannfjöldanum en það hlutfall hefur aldrei verið hærra 

(Hagstofa Íslands 2016).  

 Á Húsavík sem er stærsti byggðakjarninn í sveitarfélaginu Norðurþingi hefur fjöldi 

innflytjenda margfaldast á undanförnum árum. Þessa þróun má eflaust rekja að hluta til mikils 

vaxtar í ferðaþjónustu á svæðinu.  

 Árið 2015 var endanlega ákveðið að þýska fyrirtækið PCC SE og dótturfélag þess 

PCC BakkiSilicon hf. myndu reisa og reka kísilver á Bakka við Húsavík. Gert er ráð fyrir að 

við fyrri áfanga versins muni skapast 1200 framtíðarstörf, auk afleiddra starfa (Norðurþing, 

2015). Framkvæmdirnar hafa verið mikil vítamínsprauta fyrir atvinnulífið á svæðinu og fjöldi 

innflytjenda hefur aukist mikið á stuttum tíma. Til glöggvunar má benda á að á fyrsta 

ársfjórðungi árið 2016 voru innflytjendur með erlent ríkisfang í Norðurþingi 280 talsins. Á 

fyrsta ársfjórðungi 2017 var þessi tala hins vegar komin upp í 450 manns (Hagstofa Íslands 

2017b). Ef skyggnst er enn lengra aftur í tímann er fjölgunin enn meiri en árið 1996 var fjöldi 

innflytjenda á svæðinu þar sem nú er Norðurþing alls 45 einstaklingar, 18 karlar og 27 konur 

(Hagstofa Íslands, 2017c).  

 Þrátt fyrir þessa miklu fjölgun, hvort sem litið er til Húsavíkur eða landsins alls eru 

rannsóknir um aðbúnað og upplifun innflytjenda sem og á viðhorfum infæddra Íslendinga  til 

innflytjenda af skornum skammti (Kjartan Ólafsson, Markus Meckl and Rannveig 

Gústafsdóttir, óútgefið handrit). Í þessari rannsókn voru tekin djúpviðtöl við átta Húsvíkinga 

með það að markmiði að öðlast dýpri skilning á viðhorfum þeirra og væntingum til 

innflytjenda á svæðinu. 

1.1 Aðdragandi 

 Kjartan Ólafsson og Markus Meckl hafa undanfarið unnið að megindlegri 

samanburðarrannsókn um stöðu innflytjenda á Norðurlandi. Tilgangur rannsóknarinnar var að 

bera saman og skilja efnahagslega og félagslega stöðu innflytjenda. Einnig var lögð áhersla á 

að rannsaka viðhorf og væntingar heimamanna til þeirra.  

 Lögð var spurningakönnun fyrir innflytjendur og heimamenn í þremur byggðarlögum 

á Norðurlandi, Akureyri, Húsavík og Dalvík. Fyrir innflytjendur voru lagðar spurningar er 

sneru að bakgrunni þeirra, íslenskukunnáttu og þekkingu á samfélaginu sem þeir búa í. Þá 

voru þeir einnig spurðir út í þjónustu sem þeim stendur til boða í sínum byggðarlögum. 

Íslensku þátttakendurnir fengu spurningar um afstöðu sína gagnvart innflytjendum og 

opinbera þjónustu sem útlendingum stendur til boða. Gögnum var safnað á tímabilinu október 

2015 til janúar 2016. (Kjartan Ólafsson, Markus Meckl and Rannveig Gústafsdóttir, óútgefið 

handrit). 

 Niðurstöðurnar leiddu í ljós að mesti munurinn á afstöðu heimamanna gagnvart 

innflytjendum reyndist vera á milli Húsavík annars vegar og Akureyrar og Dalvíkur hins 

vegar. Niðurstöðurnar komu nokkuð á óvart þar sem bakgrunnur innflytjenda á Húsavík og 

Dalvík er að mörgu leyti svipaður. Samkvæmt rannsókninni sýna innflytjendur á Húsavík 

minni tengsl við nærsamfélagið, tækifæri til að fá atvinnu við hæfi eru færri og þeir tala síður 

íslensku en innflytjendur á Akureyri og Dalvík. Þá kom fram að hlutfall innflytjenda með 

íslenskt ríkisfang er áberandi lægst á Húsavík. Athygli vekur að í rannsókninni kemur fram að 

innflytjendur á Húsavík voru lang líklegastir til að svara því að þeir ætluðu aðeins að búa í 1-5 

ár í bænum. Þetta er sérstaklega athyglisvert vegna þess að innflytjendur á Húsavík voru mun 

líklegri en í hinum byggðarlögunum til að svara því að þeir væru nú þegar búnir að búa á 

staðnum í sex ár eða lengur. Samt sem áður eru Húsvíkingar jákvæðari gagnvart því að fá 

fleiri innflytjendur í bæinn en í hinum byggðarlögunum tveim. (Markus). 

 Í ljósi þessara niðurstaðna var ákveðið að kanna betur hvað það er sem sem skýrir 

þennan afstöðumun innflytjenda á Húsvík. Til þess að öðlast betri skilning á því hvers vegna 

útlendingar virðast tengjast húsvísku samfélagi eins illa og raun ber vitni; var áhersla lögð á 

að rannsaka hug heimamanna. Markmiðið með þessari rannsókn er að komast að því hvað 

heimamenn á Húsavík telji að þurfi til til að innflytjendur samlagist nærsamfélaginu betur. 

Jafnframt er reynt að dýpka skilning á því hversu opið heimamenn telja að samfélagið sé 

gagnvart innflytjendum. 

1.2 Húsavík 

 Húsavík stendur  við Skjálfandaflóa í S-Þingeyjarsýslu. Bærinn hlaut 

kaupstaðarréttindi 1. janúar 1950 en sameinaðist Reykjahreppi árið 2002 og varð 

sveitarfélagið Húsavík. Austan við bæinn stendur Húsavíkurfjall sem er 417 metrar yfir 

sjávarmáli (Elís Þór Sigurðsson o.fl., 2005).  Árið 2006 varð til sveitarfélagið Norðurþing við 

sameiningu fjögurra sveitarfélaga, Húsavíkurbæjar, Kelduneshrepps, Öxarfjarðarhrepps og 

Raufarhafnarhrepps (Norðurþing, e.d.). Þess ber að geta að þó Húsavík tilheyri nú 

sveitarfélaginu Norðurþingi þá er í þessari rannsókn eingöngu verið að kanna viðhorf íbúa í 

byggðarkjarnanum Húsavík. Sumar tölfræðilegar upplýsingar sem koma fram eru reyndar 

heildartölur yfir sveitarfélagið en þá er það tekið fram sérstaklega. Árið 2017 voru íbúar í 

póstnúmerinu 640 sem nær yfir Húsavík þéttbýli, 2.350, talsins, 1.266 karlar og 1.084, konur 

(Hagstofa Íslands, 2017d).  

 Aðalatvinnuvegir á Húsavík eru sjósókn, fiskverkun, ýmis opinber þjónusta og 

fjölbreyttur þjónustu iðnaður. Sérstaklega ber að nefna mikinn vöxt í ferðaþjónustu en fjögur 

ferðaþjónustufyrirtæki bjóða upp á hvalaskoðunarferðir á Skjálfandaflóa. Þessi þjónusta hefur 

komið Húsavík á kortið innanlands sem utan sem einnar helstu miðstöðvar hvalaskoðunar í 

Evrópu (Norðurþing, e.d.). Þá ber að nefna Hvalasafnið á Húsavík sem er sérhæft safn sem 

hefur það að markmiði að safna munum og sögnum er tengjast hvölum og hvalveiðum. Safnið 

leggur mikla áherslu á fræðsluhlutverk sitt. Sýningarrými þess er 1.600 fermetrar og þar má 

berja augum ýmsa muni og beinagrindur af fjölmörgum hvalategundum, þar á meðal af 

steypireyði (Hvalasafnið á Húsavík, e.d.).  

 Á Húsavík hefur lengi verið blómlegt menningarlíf. Í Safnahúsinu er starfrækt 

menningarmiðstöð Þingeyinga. Innan þess er hluti af Byggðasafni S-Þingeyinga, sjóminjasafn 

og myndlistarsafn. Myndlistarmenn hafa einnig aðgang að sýningarsal til að sýna verk sín. 

Bókasafnið á Húsavík er jafnframt undir sama þaki. Í bænum eru þrír skólar, Leikskólinn 

Grænuvellir, grunnskólinn, Borgarhólsskóli og Framhaldsskólinn á Húsavík. Þá er starfrækt 

mjög virkt áhugaleikfélag í bænum, Leikfélag Húsavíkur sem getur hefur sér góðs orðs á 

landsvísu (Norðurþing, e.d.). 

 Eitt stórt íþróttafélag er á Húsavík, Í.F. Völsungur sem stofnað var árið 1927. Félagið 

starfrækir 9 deildir auk þess sem það leggur mikla áherslu á uppeldis- og afreksstefnu innan 

þeirra. Einnig er það stefna Völsungs að öll börn og unglingar hafi jöfn tækifæri til að kynnast 

íþróttum og stuðla í leiðinni að minna brottfalli úr íþróttum (Völsungur, 2015). 

1.3 Framsýn, stéttarfélag 

 Saga Framsýnar, stéttarfélags Þingeyinga spannar rúma öld en félagið á rætur sínar að 

rekja til Verkamannafélags Húsavíkur sem stofnað var árið 1911. Á vormánuðum 1964 

sameinaðist félagið Verkakvennafélaginu Von undir nýju nafni; Verkalýðsfélag Húsavíkur. 

Frekari sameiningar hafa orðið á þessari öld. Verkalýðsfélag Raufarhafnar og Verkalýðsfélag 

Öxarfjarðar gengu bæði inn í Verkalýðsfélag Húsavíkur undir heitinu Verkalýðsfélag 

Húsavíkur og nágrennis. Á sjálfan baráttudag verkamanna 1. maí 2008, sameinaðist 

Verkalýðsfélag Húsavíkur og nágrennis og Verslunarmannafélag Húsavíkur undir nafninu 

Framsýn-stéttarfélag. Stéttarfélögin á Húsavík hafa alla tíð tekið virkan þátt í umræðum um 

atvinnumál á staðnum. Félögin hafa jafnvel haft frumkvæði að ýmsum fyrirtækjum á 

svæðinu.  Framsýn leggur mikla áherslu á samhjálp ýmiskonar, m.a. í gegnum lífeyissjóði og 

kemur að margskonar félagslegu réttinda-  og fræðslustarfi. Félagsmenn Framsýnar eru um 

2000 talsins (Framsýn, e.d.).   

1.4 Þekkingarnet Þingeyinga 

 Þekkingarnet Þingeyinga starfar á grunni tveggja stofnana sem sameinaðar voru árið 

2006. Um er að ræða annars vegarFræðslumiðstöð Þingeyinga og hins vegar háskólanáms- og 

rannsóknasetur sem starfaði undir nafni Þekkingarseturs Þingeyinga fram að sameiningunni. 

Hin sameinaða stofnun símenntunar-, háskólanáms- og rannsóknaseturs, Þekkingarnetið er ein 

af átta símenntunar- og fullorðinsfræðslu miðstöðvum á landinu sem menntamálaráðuneytið 

fjármagnar. Þá rekur Þekkingarn etið öflugt háskólanámssetur með sólarhringsaðgengi og 

skapar þannig skilyrði fyrir námsfólk á svæðinu til að stunda sitt háskólanám án þess að 

flytjast búferlum. Auk þess leggur Þekkingarnetið áherslu á að skapa virkan þverfaglegan 

vettvang fyrir rannsóknir á svæðinu, þ.e. í Þingeyjarsýslum. Stofnunin tekur einnig þátt í 

ýmsum rannsóknarverkefnum þegar færi gefst. Höfuðstöðvar Þekkingarnets Þingeyinga er að 

Hafnarstétt 3 á Húsavík (Þekkingarnet Þingeyinga, e.d.). 

2. Aðferð 

 Í þessari rannsók var notast við eigindlega rannsóknaraðferð. Tekin voru viðtöl við 

átta einstaklinga með jöfnu kynjahlutfalli, fjórar konur og fjóra karla. Búin var til 

viðtalsrammi með 22 opnum og lokuðum spurningum (sjá viðauka) sem notaður var til 

viðmiðunar. Sérstök áhersla var lögð á að ná góðu flæði í viðtölin og fá þau til að líkjast 

hefðbundnum samræðum. Þetta kallaði á eftirfylgnispurningar og umorðanir til túlkunar og til 

að dýpka skilning á umræðuefninu. Viðtölin voru öll tekin upp á diktafón og viðmælendum 

sem hér eftir eru kallaðir meðrannsakendur var gerð grein fyrir að rannsóknin væri nafnlaus. 

Þess hefur verið  gætt í hvívetna að ekki sé hægt að rekja svörin til þeirra. Viðtölin voru 

afrituð og prentuð út og því næst var hljóðupptökum eytt. 

 Rannsakandi las yfir viðtölin og greindi samsvaranir í svörum meðrannsakenda sem 

kallaðar eru þemu. Þemun voru greind og túlkuð með aðstoð greiningarlíkans. Niðurstöðurnar 

úr þessari greiningu eru kynntar í niðurstöðukafla þar sem tilvitnanir úr viðtölunum eru 

notaðar til stuðnings. 

 Markmiðið með viðtölunum var að öðlast dýpri skilning á viðhorfum Húsvíkinga til 

innflytjenda sem eru búsettir í bænum. Jafnframt til að kanna þekkingu bæjarbúa á 

reynsluheimi innflytjenda og hvaða kröfur heimamenn á Húsavík gera til þeirra. Einnig var 

leitast við að fá innsýn í það hvaða augum meðrannsakendur líta á sitt eigið samfélag. Þess má 

geta að meðrannsakendur voru allir af vilja gerðir til að aðstoða sem best þeir máttu við 

rannsóknina. 

2.1 Úrtakið 

 Úrtakið var handvalið með ákveðnum skilyrðum. Skilyrðin eru sem hér segir: 

Rannsakandi setti saman fjóra aldursflokka; 18-30 ára, 30-45 ára, 45-60 ára og 60 ára og eldri. 

Þess var gætt að í hvern aldursflokk væri valin ein kona og einn karl. Einnig setti rannsakandi 

þau skilyrði að meðrannsakendur væru búsettir á Húsavík og hefðu búið í bænum a.m.k. 

þriðjung ævi sinnar. Jafnframt var skilyrði sett um að meðrannsakendur væru ekki og hefðu 

ekki verið í vígðri eða óvígðri sambúð með innflytjanda. Það var gert til þess að mæla viðhorf 

sem auðveldara væri að yfirfæra á hinn almenna Húsvíking. Það skal þó tekið fram að úrtakið 

er það lítið að ekki er hægt að alhæfa yfir á þýðið sem er infæddir Húsvíkingar. 

 Til hægðarauka fyrir niðurstöðu- og umræðukafla voru  meðrannsakendum gefin 

gervinöfn. Þau eru eftirfarandi: 

1. Kjartan, 27 ára karl. 

2. Dóróthea, 23 ára kona. 

3. Sindri, 40 ára karl. 

4. Karitas, 31 árs kona. 

5. Ezra, 53 ára karl. 

6. Dagfinna, 52 ára kona. 

7. Sigurbergur, 63 ára karl. 

8. Þórgunnur, 67 ára kona. 

 Nokkur af þeim þemum sem komu sterkt fram í viðtölunum kölluðu eftir því að frekari 

upplýsingum væri aflað. Það var gert munnlega við eftirtalda aðila:  

Aðalstein Á. Baldursson formann Framsýnar, stéttarfélags. Hann útvegaði jafnframt skrifleg 

gögn, bæði útgefin og óútgefin sem komu að góðu notum við rannsóknina. 

Hilmar Val Gunnarsson, starfsmann Þekkingarnets Þingeyinga. Hann sendi jafnframt 

upplýsingar í tölvupósti. 

Snæbjörn Sigurðarson, verkefnastjóra atvinnumála hjá Norðurþingi. 

Þórgunni R. Vigfúsdóttur, skólastjóra Borgarhólsskóla á Húsavík. Hún sendi einnig frekari 

upplýsingar með tölvupósti. 

3. Fræðileg umfjöllun 

 Samkvæmt skilgreiningu Hagstofu Íslands er innflytjandi sá sem er fæddur erlendist,  

á báða  foreldra og báða afa og ömmur sem fædd eru erlendis. Önnur kynslóð innflytjenda eru 

einstaklingar sem fæddir eru á Íslandi og eiga foreldra sem báðir eru innflytjendur. Fólk sem á 

eitt foreldri fætt  erlendis er talið hafa erlendan bakgrunn. Þá ber að geta þess að ef 

einstaklingur sem er fæddur erlendis en á foreldra sem báðir eru fæddir  á Íslandi telst einnig 

hafa erlendan bakgrunn. Pólverjar eru langfjölmennasti hópur innflytjenda hér á landi. Hinn 1. 

janúar síðastliðinn voru 11.988 einstaklingar frá Póllandi eða 37,7% allra innflytjenda 

(Hagstofa Íslands, 2016).  

 Óhætt er að fullyrða að það sama sé uppi á teningnum á Húsavík þó ekki séu til nýjar 

opinberar tölur sem staðfesti að Pólverjar séu fjölmennasti innflytjendahópurinn í bænum. 

Árið 2008 gerði Þekkingarsetur Þingeyinga í samstarfi við Verkalýðsfélag Húsavíkur og 

nágrennis (nú Framsýn), viðhorfskönnun á meðal erlendra starfsmanna í Norðurþingi. Þar 

kom fram að 90,7 prósent þátttakenda komu frá Póllandi. Könnunin var lögð fyrir erlenda 

starfsmenn stærstu vinnustaða sveitarfélagsins (Þekkingarsetur Þingeyinga, 2008). Aðalsteinn 

Á. Baldursson, formaður Framsýnar, stéttarfélags, fullyrti jafnframt í samtali við rannsakanda 

að hlutfallið væri svipað í dag. Aðalsteinn hefur í daglegum störfum sínum mikil afskipti af 

málefnum innflytjenda á svæðinu (munnleg heimild, 5. maí 2017). 

 Rannsóknir hafa sýnt að viðhorf heimamanna til innflytjenda geti að einhverju leyti 

tengst samkeppni um störf. Því meiri sem samkeppnin er við innflytjendur  um störfin því 

neikvæðari geta viðhorfin orðið.  Almenn lífsgildi og viðhorf um samfélagslegan jöfnuð hafa 

einnig áhrif. Fólk sem aðhyllist gildi um jöfnuð í samfélaginu er líklegra til að líta á 

innflytjendur sem hluta af samfélaginu sem eigi að njóta sömu réttinda og aðrir 

samfélagsþegnar (Eva Heiða Önnudóttir, 2009). 

 Í fjölmiðlum á síðustu mánuðum ársins 2006 var stundum rætt um innflytjendur á 

Íslandi. Oft var kvartað yfir að innflytjendur töluðu ekki íslensku og væru tregir til að vilja 

læra hana. Þá kom fram að þetta ástand skapaði ýmiskonar erfiðleika í starfi og daglegu lífi. Í 

umræðum um þessi mál skorti oft viðhorf innflytjendanna sjálfra og að þeir væru spurðir um 

íslenskunám og hvaða merkingu íslenskan hefði fyrir þá. Eitt af því sem sameinar þjóðina 

samkvæmt þjóðernishugmyndum margra þjóða er tungumálið. Tungumál og kynþáttur eru 

þeir tveir þættir sem gjarnan eru dregnir fram við sköpun þjóðernis. Þeir ýti undir að fólk líti á 

sig sem hluta af aðskildum hópi með þjóðarsál og þjóðarkarakter. Samkvæmt rannsóknum á 

íslenskri þjóðernisvitund bendir margt til þess að tungumálið sé þar stór þáttur. Það lýsi 

sameiginlegum uppruna og menningu Íslendinga. íslensk tunga og íslenskar ættir gera það af 

verkum að einstaklingur getur talist Íslendingur (Unnur Dís Skaptadóttir, 2007). 

3.1 Innflytjendur í fjölmiðlum 

 Fjölmiðlar gegna mikilvægu hlutverki í nútíma lýðræðisríki, þeim er m.a. ætlað að 

upplýsa, fræða og móta skoðanir almennings. Fjölmiðlar móta einnig menningu þess hóps þar 

sem þeir starfa og eru uppspretta upplýsinga fyrir almenning. „Þetta má vissuleg orða svo að 

fjölmiðlar eru spegill samfélagsins á hverjum tíma“. Með því að veita sumum málum athygli 

og öðrum ekki og hvernig þau eru sett fram móta fjölmiðlar samfélagið (Mennta-og 

menningarmálaráðuneytið, 2004). Fjölmiðlar geta þannig haft áhrif á skoðanir fólks og mótað 

þá sýn sem það hefur um nærsamfélag sitt (Páll Sigurðsson, 1997). 

 Helga Ólafs og Małgorzata Zielińska (2010) komust að því í rannsókn sem þær gerðu 

um fjölmiðlanotkun Pólverja á Íslandi og hvort þeim fannst þeim vera mismunað í 

fjölmiðlaumfjöllunum. Niðurstöðurnar bentu til þess að því lengur sem Pólverjar bjuggu á 

Íslandi og því betur sem þeir skildu íslenskt mál, því verr leið þeim. Um það bil 30 prósent 

þátttakenda í rannsókninni fannst umfjöllun fjölmiðla um Pólverja vera neikvæð. Ef spurt var 

um umfjöllun um útlendinga almennt fannst 43 prósent þátttakenda umfjöllunin vera neikvæð. 

Pólverjarnir sögðu að ímyndin sem dregin var upp af þeim í fjölmiðlum hefði neikvæð áhrif á 

líðan þeirra og samskipti við Íslendinga. Sumir Pólverjanna héldu því fram að það væri betra 

að tala ekki íslensku. Einn þeirra benti á að hann hafi upplifað sig öruggari áður en hann lærði 

tungumálið og fór að nota íslenska fjölmiðla. 

3.2 Innflytjendur á Húsavík 

 Heimildir um stöðu innflytjenda á Húsavík sérstaklega, eru mjög af skornum skammti 

þrátt fyrir mikinn vöxt í fjölda þeirra undanfarin ár. Árið 2008 hóf skrifstofa Stéttarfélaganna 

á Húsavík og sveitarfélagið Norðurþing samstarf um þjónustu við innflytjendur. Unnin var 

þarfagreining á málefnum innflytjenda í sveitarfélaginu sem styrkt var af Norðurþingi. Hluti 

af ferlinu var að gera viðhorfskönnun meðal innflytjenda á svæðinu. Hluti greiningarinnar var 

að skrá nákvæmlega þau erindi sem bárust Skrifstofu stéttarfélaganna á Húsavík frá 

innflytjendum. Þegar verkefninu lauk kom í ljós að innflytjendur voru farnir að líta Skrifstofu 

stéttarfélaganna sem nokkurs konar sendiráð. Erindin voru hátt á þriðja hundrað talsins þá 12 

mánuði sem verkefnið stóð yfir og eru þá ekki teknar með heimsóknir sem voru afgreiddar á 

innan við 15 mínútum. Erindin voru jafn fjölbreytt og þau voru mörg. Allt frá því að fá aðstoð 

við að sækja um leikskólapláss yfir í það að fá hjálp við úför vegna skjólstæðings sem hafði 

fallið fyrir eigin hendi. Í því tilfelli buðu stéttarfélögin aðstandendum til erfidrykkju. 

Tímafrekustu verkefnin reyndust þó vera aðstoð við opinbera þjónustu t.d. að kalla eftir 

pappírum frá ólíkum stofnunum. Til að sporna við því að innflytjendur þurfi að leita til 

margra stofnana til að fá úrlausn á einföldum málum með tilheyrandi skrifræði var lagt til að 

komið yrði á fót svokallaðri „One stop shop“. Þar ætti að vera hægt að komast yfir allar helstu 

upplýsingar og leggja fram öll gögn á einum og sama staðnum (Aðalsteinn Á. Baldursson og 

Snæbjörn Sigurðarson, 2008). 

Eftir andlát föður barns á leikskólaaldri óskaði Útlendingastofnun eftir upplýsingum 

um stöðu hans þar sem dvalarleyfi hans var útrunnið, og þar af leiðandi dvalarleyfi 

barnsins einnig. Bréfið barst hálfum mánuði eftir andlátið. Starfsmenn 

Skrifstofunnar bentu stofnuninni á að faðirinn væri látinn en að dvalarleyfi móður 

væri í lagi. Útlendingastofnun óskaði í kjölfarið eftir skriflegri staðfestingu á 

andlátinu frá sýslumanni, sem var útveguð í góðu samstarfi við sýsluskrifstofuna. Í 

bréfi til Útlendingastofnunar var bent á að upplýsingar um andlát föðurins væru 

þegar skráðar í Þjóðskrá og að bréfaskriftir til aðstandenda , tveimur vikum eftir 

andlát, þar sem óskað er eftir staðfestingu á andlátinu til að ekki komi til aðgerða 

gagnvart barni hins látna séu óviðeigandi. Betri tenging milli stofnana, s.s. 

Þjóðskrár og Útlendingastofnunar eða starfsemi One stop shop hefði komið 

algerlega í veg fyrir slíkt (Aðalsteinn Á. Baldursson og Snæbjörn Sigurðarson, 2008, 

bls. 8). 

Í samtali sem rannsakandi átti við Snæbjörn Sigurðarson, verkefnastjóra hjá Norðurþingi og 

annars af höfundum skýrslunnar; staðfesti hann að hugmyndinni um „One stop shop“ hefði 

ekki verið fylgt eftir af sveitarfélaginu (munnleg heimild, 5. maí 2017). 

 Helstu niðurstöður könnunarinnar sem unnin var í tengslum við verkefnið voru á þá 

leið að mikill meirihluti innflytjenda í Norðurþingi þekkti til starfsemi Skrifstofu 

stéttarfélaganna á Húsavík. Þá lýstu 80 prósent þeirra sem notað höfðu þjónustuna yfir ánægju 

með hana. Það vakti jafnframt athygli að þrátt fyrir að 65 prósent aðspurðra sögðust ánægðir 

með dvölina á Íslandi þá voru aðeins 28 prósent svarenda sem höfðu hugsað sér að búa á 

Íslandi í framtíðinni (Þekkingarsetur Þingeyinga, 2008). 

4. Niðurstöður 

 Í þessum kafla er fjallað um niðustöður úr þeim viðtölum sem tekin voru við átta 

Húsvíkinga.  

4.1 Vinnan göfgar manninn 

 Á Húsavík er fjölbreytt atvinnulíf. Aðalatvinnuvegirnir voru lengi vel tengdir 

sjávarútvegi og fiskvinnslu en síðustu ár hefur verið mikill vöxtur í ferðaþjónustu. Síðastliðið 

ár hafa staðið yfir miklar framkvæmdir í tengslum við iðnaðaruppbyggingu á Bakka við 

Húsavík (Norðurþing, e.d.). Það eru engar ýkjur að atvinnulífið á staðnum hefur tekið kipp. 

Fjöldi innflytjenda á Húsavík hefur á sama tíma margfaldast og eru Pólverjar lang 

fjölmennasti hópurinn (Kjartan Ólafsson, Markus Meckl and Rannveig Gústafsdóttir, óútgefið 

handrit).  

 Svo virðist vera að sú ímynd sem Húsvíkingar hafa af heimabæ sínum mótist af 

verulegu leyti af viðhorfi þeirra til atvinnulífsins. Þannig lýstu meðrannsakendur þessarar 

rannsóknar heimabæ sínum sem rólegum smábæ. Bærinn er ekkert frábrugðin öðrum 

smábæjum nema fyrir það leyti að á sumrin iðar allt í mannlífi á meðan ferðamannatíminn 

stendur sem hæst.  

Sigurbergur lýsti þessu svona: 

Gott dæmi um þetta er þegar stúlka ein frá Sauðárkróki var að vinna eitt sumar hér í 

bænum. Hún sagði að ef þú labbaðir 100 metra á Húsavík að sumri til þá heyrir þú 

kannski 10-12 tungumál töluð en ef þú labbar 1 kílómeter á Sauðárkróki þá heyrir 

þú bara íslensku. 

 Allir meðrannsakendur lögðu þunga áherslu á að innflytjendur hefðu atvinnu af 

margvíslegum ástæðum. Þegar þeir voru beðnir um að svara því hvað kæmi fyrst upp í 

hugann þegar þeir heyrðu setninguna: „Innflytjendur á Húsavík.“ Þá svöruðu allir: Pólverjar, 

sem er heldur ekki óeðlilegt ef litið er til fjölda þeirra í samfélaginu. Flestir voru afar jákvæðir 

gagnvart Pólverjum og innflytjendum almennt. Þeim var lýst sem harðduglegu fólki sem ynni 

störfin sem heimamenn kærðu sig ekki um að vinna. Ezra var sá eini þeirra sem sá einhverja 

annmarka á tilvist pólverja í samfélaginu: „Þeir sætta sig við lægri laun en aðrir. Það er ekkert 

sérstaklega gott. Það verður bara til þess að lækka laun á almennum markaði.“ 

 Þegar viðtölin eru greind kemur bersýnilega í ljós að heimamenn líta á Pólverja fyrst 

og fremst sem vinnuafl. Þau viðhorf að Pólverjar væru komnir til Húsavíkur til að vinna í 

skemmri eða lengir tíma voru ríkjandi. Þá var athyglisvert að margir töldu innflytjendur á 

Húsavík vera þangað komna vegna einhvers konar neyðar. Þeir væru að flýja atvinnuleysi og 

fátækt í heimalandinu. Markmiðið væri að vinna sem mest, senda peninga til heimalandsins 

og snúa aftur heim að einhverjum tíma liðnum. Einróma samhljómur var í viðtölunum um að 

innflytjendur hefðu jákvæð áhrif á samfélagið. Flestir nefndu að samfélagið þyrfti á þeim að 

halda, því það vantaði starfsfólk. Þetta viðhorf enduspeglar á vissan hátt atvinnuástandið á 

svæðinu. Þegar samkeppni við innflytjendur um störfin er ekki til staðar er eðlilegt að 

heimamenn líti erlent vinnuafl jákvæðum augum. Það þarf því ekki að koma á óvart að allir 

meðrannsakendur voru jákvæðir fyrir því að fá fleiri innflytjendur í bæinn.  

4.2 Þeir eiga að læra íslensku 

 Eitt af megin þemum viðtalsrannsóknarinnar er mikilvægi þess að innflytjendur 

samlagist samfélaginu. Lykillinn að samfélaginu er tungumálið. Ýtrekað minntust 

meðrannsakendur á nauðsyn þess að innflytjendur gætu gert sig skiljanlega. Flestir settu það 

sem skilyrði að þeir lærðu íslensku en þó voru tveir sem settu það ekkert fyrir sig þó 

innflytjendur gerðu sig skiljanlega á ensku. Þá var annað sterkt þema úr viðtölunum að 

Pólverjar séu frekar einangraðir og haldi sig mikið saman, innbyrðis. Ef tungumálið er 

lykillinn að því að samlagast samfélagi, þá styður það við mælingar sem leiddu í ljós að 

innflytjendur á Húsavík tali síður íslensku en innflytjendur á Akureyri. 

 Aðalsteinn Á. Baldursson, formaður Framsýnar, stéttarfélags segist hafa mikil 

samskipti við Pólverja á vinnustöðum á svæðinu. Hann segir jafnframt að Pólverjar sækist 

frekar eftir því að fá að vinna með Íslendingum en samlöndum sínum. Þeir vilja samlagast, 

þeir vilja læra íslensku:  

Svo gerist það bara sjálfkrafa ef fleiri Pólverjar eru að vinna á sama staðnum að 

þeir dragast hver að öðrum og halda sig saman. Þá verður oft togstreita, 

sérstaklega hjá íslenskum samstarfsmönnum þeirra. Ef Íslendingar eru að tala 

saman á íslensku innan um Pólverja, þá eru Pólverjarnir ekkert að kippa sér upp við 

það. Ef Pólverjar aftur á móti eru að tala saman á sínu tungumáli innan um íslenska 

samstafsmenn, þá líta Íslendingarnir á það sem ögrun. 

 Þó meðrannsakendur lögðu á það þunga áherslu að innflytjendur lærðu íslensku þá 

virtust þeir ekki gera sér almennilega grein fyrir því að það gæti reynst þeim erfitt. Þeir töldu 

að einhver tungumálakennsla stæði innflytjendum til boða og nefndu að Framsýn og 

Þekkingarnetið stæðu fyrir námskeiðum. Þeir töldu jafnframt að framboð á tungumálakennslu 

mætti vera betra. Flestir sögðu það á ábyrgð innflytjendanna sjálfra að læra tungumálið. 

Vinnustaðurinn væri líka góður vettvangur til að læra málið. Þetta hafði Karitas að segja: 

Ég veit ekki hvaða aðgang þeir hafa að tungumálakennslu en það er líka misjafnt 

hvað fólk leggur sig fram. Sumir ætla sér einfaldlega að læra íslensku og þeir læra 

hana. Það eru margir sem tala reiprennandi íslensku en aðrir ekki. Þeir leggja sig 

ekki fram, hafa ekki áhuga á því eða eru hræddir við það. 

 Það fer ekkert á milli mála hvaða væntingar meðrannsakendur hafa til innflytjenda. 

Það var einnig algengt í viðtölunum að kröfurnar væru réttlættar með því að það væri 

innflytjendum sjálfum fyrir bestu að læra íslensku. Það er reyndar gegnum gangandi þema í 

viðtölunum, að eitthvað sé þeim fyrir bestu. Það er innflytjendum fyrir bestu að samlagast 

samfélaginu, annars einangrast þeir og líður illa. Þeir verða að hafa atvinnu, annars líður þeim 

illa o.s.frv. 

4.3 Framsýn og Þekkingarnetið 

 Þegar meðrannsakendur voru spurðir út í hvert innflytjendur gætu leitað eftir aðstoð 

t.d. varðandi tungumálakennslu eða réttindamál ýmis konar þá nefndu allir Framsýn og flestir 

minntust á Þekkingarnetið. Framsýn var það orð sem oftast kom upp á eftir tungumáli og 

atvinnu. Vegna þess hversu oft þessar stofnanir komu upp í viðtölunum ákvað rannsakandi að 

setja sig í samband við þær og leita eftir frekari upplýsingum.  

 Hilmar Valur Gunnarsson, starfsmaður Þekkingarnetsins veitti viðtal varðandi 

tungumálanámskeið á vegum stofnunarinnar. Hann sagði að reglulega væru haldin 

íslenskunámskeið fyrir innflytjendur. Verð fyrir 30 stunda námskeið væri 18 þúsund krónur 

en Framsýn niðurgreiddi þau fyrri sína félagsmenn. Þá sagði hann að námskeiðin væru alltaf 

kennd á íslensku þó stundum væri notuð enska til frekari útskýringa. einnig sagði hann að 

þegar pólskir hópar sætu námskeiðin væri stundum ráðinn pólskur túlkur til að aðstoða við að 

koma útskýringum á framfæri. 

 Framsýn, stéttarfélag er sannkölluð lífæð í samfélagi innflytjenda á Húsavík. Félagið 

veitir innflytjendum á Húsavík fjölbreytta þjónustu langt út fyrir sitt starfssvið. Aðalsteinn Á. 

Baldursson veitti viðtal vegna rannsóknarinnar. Hann veitti greinargóðar upplýsingar sem 

skýrðu vel það viðhorf sem meðrannsakendur virtust hafa til félagsins þ.e. að Framsýn standi 

dyggilega við bakið á innflytjendum. Hann sagði að á skrifstofu sína leituðu innflytjendur 

með margvísleg vandamál:  

Eitt sinn sat ég hér á skrifstofunni á sunnudegi þegar skyndilega var bankað á 

gluggann hjá mér. Þar var á ferðinni pólsk kona í neyð. Hún var með veika konu 

með sér sem þurfti að komast undir læknishendur en hún vissi ekki hvert hún átti að 

leita. Hún taldi að það væri lokað á bráðamótökunni á Húsavík um helgar og hélt 

að hún þyrfti að koma veiku konunni inn á Akureyri. Ég tók upp símann og hringdi í 

vaktlækni sem var á vakt upp frá. Konan var komin undir læknishendur tveimur 

mínútum síðar. Þetta er bara eitt dæmi af mörgum sem sýna stöðu innflytjenda á 

svæðinu. Þeir vita ekkert hvert þeir geta leitað og koma hingað með öll sín mál. 

 Aðalsteinn gagnrýndi í kjölfarið hvernig staðið væri að merkingum fyrir útlendinga á 

helstu þjónustustofnunum í bænum en sagðist ekki vita hvort úrbætur hafi verið gerðar. Þetta 

var árið 2008. Rannsakandi fór sjálfur á stúfana og kannaði merkingar á helstu opinberu 

þjónustustöðum í bænum. Við Sjúkrahúsið var komið skilti með upplýsingum á íslensku og 

ensku. Það sama má segja um lögreglustöðina en við stjórnsýsluhúsið og sýsluskrifstofuna var 

eingöngu að finna merkingar á íslensku. 

 Aðalsteinn sagði að á árunum 2007-8 hafi innflytjendum fjölgað það mikið að hann 

hafi séð að eitthvað þyrfti að gera í innflytjendamálum á svæðinu. Hann fékk Norðurþing til 

samstarfs við Framsýn m.a. við gerð þarfagreiningar fyrir innflytjendur. Verkefnið hafi tekist 

vel en síðan hafi lítið gerst. Hann segir að sveitarfélagið gæti gert mun betur í þessum 

málaflokki. 

 Aðalsteinn segir að það sé mjög gefandi að vera innflytjendum innan handar með hvað 

sem þurfa þykir en viðurkennir að það geti líka reynt á hann. „Maður er stundum eins og 

sálfræðingur eða prestur jafnvel, fyrir þetta fólk. Það er oft mikið grátið,“ segir hann. Hann 

tekur sem dæmi að hann hafi þurft að taka á eineltismálum meðal innflytjenda. Eitt slíkt mál 

var honum sérstaklega minnisstætt. Þar hafi pólsk kona átt í hlut og hún hafi verið langt niðri. 

Málið var leyst og konan var afar þakklát og sagði starfsfólk Framsýnar hafa bjargað lífi sínu. 

 Þá segist hann hafa verið hugsi yfir því lengi hvað Pólverjar stoppuðu stutt í bænum, 

sérstaklega unga fólkið. Það kom og vann í ákveðinn tíma og fór svo heim aftur eða til annars 

lands: 

Ég ræddi þetta við unga pólska konu fyrir nokkrum árum sem þurfti aðstoð við að 

komast til heimalandsins. Ég spurði hana af hverju hún væri að fara, hvort henni 

líkaði ekki að búa hérna. Hún sagði mér að henni fyndist frábært að búa á Húsavík 

en hún væri í makaleit og það væri einfaldlega ekkert framboð á mökum á Húsavík. 

Hún sagði mér að þetta væri algengt með ungar pólskar konur, þær kæmu hingað til 

að finna sér maka. 

4.4 Fjölbreyttari menning 

 Úr viðtölunum má lesa að menningarlíf á Húsavík sé í miklum blóma. 

Meðrannsakendur voru beðnir um að lýsa Húsavík með tilliti til menningar og viðhorfa 

bæjarbúa. Allir sögðu þeir frá fjölbreyttu listalífi og nefndu sérstaklega Leikfélag Húsavíkur í 

því samhengi. Það var því algjört samræmi varðandi það að menning á Húsavík snýst um 

listir.  

 Samkvæmt rannsókninni eru Húsvíkingar almennt jákvæðir fyrir komu fleiri 

innflytjenda á svæðið. Fyrir utan vinnukrafta innflytjenda fannst meðrannsakendum 

eftirsóknarvert að fá nýja menningarstrauma með nýju fólki. Athygli vekur að það koma fram 

önnur hugrenningartengsl þegar talið berst að menningu innflytjenda. Þá eru það ekki lengur 

listir sem koma upp í hugann heldur hugmyndir og ný sýn á hlutina. Þá nefndu allir að fyrra 

bragði, nema einn að ný matarmenning væri eftirsókanarverð. Menning Húsavíkur vekur upp 

hugmyndir um listir en menning innflytjenda um mat. 

 Spurð að því hvaða kosti hún sæi við það að fleiri innflytjendur flyttust til Húsavíkur 

svaraði Dórothea: „Ég sæi fyrir mér að þeir myndu einhverntíma opna matsölustað. Eitthvað 

almenninlegt því nú er kebab t.d. vinsælt og það er gott. Ég sæi tækifæri í því.“ 

 Ein af niðurstöðunum úr rannsókninni er að Húsvíkingar sjá enga hnökra á því að 

innflytjendur haldi í rætur sínar, siði og menningu. Þó mátti greina hik hjá meðrannsakendum 

þegar talið barst að trúarbrögðum. Flestir voru þó þeirrar skoðunar að innflytjendum væri það 

frjálst hvaða trúarbrögð þeir aðhylltust. Skýrt var þó tekið fram að þeir ættu þá að halda þeim 

fyrir sig en ekki þröngva sínum trúarbrögðum upp á aðra. Orðið múslimi virtist einnig vekja 

óttablandin viðbrögð hjá sumum. 

4.5 Getur innflytjandi orðið Húsvíkingur? 

 Lokaspurningin í hálfstöðluðum spurningalistanum sem lagður var fyrir 

meðrannsakendur var tvíþætt. Annarsvegar var spurt: Hvað telur þú þurfa til til að innflytjandi 

líti á sig sem Húsvíking? Hins vegar var spurt: Hvað telur þú þurfa til til þess að þú lítir á 

innflytjanda sem Húsvíking. Við báðum spurningunum komu svör með tilvísunum í 

meginþemu viðtalanna þ.e að lykilatriði væri að innflytjendur lærðu íslensku. Þá kom það 

fram í öllum svörum að þeir þyrftu að vera búnir að aðlagast samfélaginu og til þess þurfa þeir 

að tala íslensku. Við fyrri spurningunni var algengt að svarað væri á þá leið að það væri undir 

innflytjandanum sjálfum komið. Hvað hann vildi sjálfur. Hann þyrfti að vera búinn að finna 

það í hjarta sínu að hann vildi setjast að á Húsavík og væri tilbúinn til að taka virkan þátt í 

samfélaginu. Þessari spurningu svaraði Kjartan svona: 

Einhvern tíma sagði amma mín mér að maður þyrfti bara að eiga heima á staðnum 

sem maður er á, þá getur maður kallað sig það. Ef ég myndi búa á Húsavík þá er ég 

Húsvíkingur annars ekki. Ætli þetta sé ekki bara persónulegt mat. Ekki veit ég hvort 

innflytjendur kalli sig Húsvíkinga eftir að hafa búið hér í 10 ár, en þeir geta gert 

það mín vegna. 

 Við síðari hluta spurningarinnar voru svörin á svipaða leið. Þá voru flestir á því að 

innflytjandi þyrfti að vera búinn að búa á Húsavík í talsverðan tíma til að hægt væri að líta á 

hann sem Húsvíking. Einnig kom fram að æskilegt væri fyrir hann að vera farinn að taka 

virkan þátt í samfélaginu, væri með fjölskyldu og ætti barn eða börn í skóla. Eitt er þó víst að 

lykillin að því að verða Húsvíkingur er að læra íslensku. 

4.6 Annmarkar 

 Tilgangur rannsóknarinnar var að öðlast dýpri skilning á viðhorfum Húsvíkinga til 

innflytjenda og hvaða kröfur heimamenn gera til þeirra. Þó að jafnt kynjahlutfall og breitt 

aldursbil sé á úrtakinu er ekki hægt að alhæfa um að viðhorfin sem koma fram í rannsókninni 

endurspegli veruleika allra Húsvíkinga. Til þess er úrtakið of lítið. 

 Þá er rétt að taka fram að rannsakandi skynjaði að meðrannsakendum þótti 

umfjöllunarefnið viðkvæmt. Þeir virtust vera í vörn og gættu sérstaklega að orðum sínum. 

Vegna þessa þótti rannsakanda rétt að setja sig aftur í samband við meðrannsakendur og bera 

þessar vangaveltur undir þá. Allir nema einn tóku undir að þeim hafi þótt umfjöllunarefnið 

óþægilegt. Þeir fullyrtu að þeir hafi svarað heiðarlega og eftir bestu getu þó þeir hafi einstaka 

sinnum vandað orðavalið. Þeir sögðust ekki vilja hljóma fordómafullir, það væri sífellt verið 

að „taka fólk af lífi“ í fjölmiðlum og á samskiptamiðlum fyrir fordóma. Það þurfti ekki meira 

en orðið „innflytjandi“ til að meðrannsakendum fannst þeir vera komnir á hálan ís. 

Viðauki 1: Viðtalsrammi 

1. Hvernig myndir þú lýsa samfélaginu á Húsavík, með tilliti til menningar, gilda og 

almennra viðhorfa? 

2. Hvernig lítur þú á samfélag innflytjenda á Húsavík út frá samsetningu? 

3. Ertu jákvæður eða neikvæður gagnvart innflytjendum á Húsavík?  

4. Myndir þú hvetja til að fleiri innflytjendur setjist hér að? 

5. Óttastu blöndun, þ.e breytingar á menningu og gildum ef til Húsavíkur kæmu fleiri 

innflytjendur? 

6. Hver er helsti ávinningur samfélagsins með komu innflytjenda? 

7. Sérðu einhverja ókosti við það að innflytjendur setjist að á Húsavík? 

8. Telur þú að það ættu að vera einhver takmörk á því hvað margir innflytjendur setjast 

að á Húsavík? 

9. Hefur þú skoðun á því hvort æskilegt sé að stýra því að einhverju leyti hvaðan 

innflytjendur koma, með tilliti til kynþáttar, trúarbragða eða jafnvel menntunarstigs? 

10. Þekkir þú einhverja innflytjendur? 

11. Telur þú mikilvægt að innflytjendur aðlagist samfélaginu sem best? 

12. Hvað telur þú mikilvægast að innflytjendur geri til að aðlagast samfélaginu sem best? 

13. Hvað með þekkingu á lykilstofnunum og virkni þeirra? 

14. Telur þú mikilvægt að innflytjendur hafi atvinnu? 

15. Á hvaða vettvangi telur þú að innflytjendur hafi besta möguleika á að aðlagast 

samfélaginu og kynnast samfélaginu? 

16. Hversu opna telur þú Húsvíkinga vera gagnvart innflytjendum, með það fyrir augum 

að kynnast þeim betur? 

17. Hversu góða möguleika telur þú innflytjendur hafa til að aðlagast samfélaginu sem 

best, og þá er ég að meina, hvaða leiðir standa þeim opnar? 

18. Hvernig telur þú almennt aðgengi vera fyrir innflytjendur á helstu praktísku 

upplýsingum á Húsavík? 

19. Hvaða skoðun hefur þú á því að innflytendur haldi í rætur sínar og menningu þegar 

þeir flytjast hingað? 

20. Telur þú að innflytjendur á Húsavík séu almennt ánægðir í sínum nýju heimkynnum? 

21. Hvað telur þú þurfa til þess að innflytjendur fari að líta á sig sem Húsvíkinga? 

22. Hvað telur þú þurfa til þess að þú farir að líta á innflytjanda sem Húsvíking? 

 

 

 

 

 

 

 


